
Hoe wil Christus hê dat gelowiges saam lewe in sy liggaam, die gemeente? 

Ons het reeds uit 1 Kor. 3 geleer dat ons geestelik moet groei om verby ons selfgerigtheid van voorkeure en belange te kyk en op Christus en sy Koninkryk te fokus want dit is Hy wat lewe en groei gee. 
Verlede week het ons uit Heb. 10 geleer van die nuwe pad wat Christus deur sy geskeurde liggaam vir ons gebaan het tot in God se heiligdom en
 dat ons mekaar op hierdie pad moet aanmoedig en nie moet wegbly van eredienste en ander samekomste van die gemeente nie.
Vandag fokus ons op iets waarmee meeste gelowiges en meeste gemeentes sukkel om reg te kry. 
Ek wil so ver gaan om te sê dat Gereformeerde en Hervormde Kerke meer verkeerd doen, of nie doen nie, as wat ons reg doen. 
En dit is nie ŉ geringe saak nie, ons bely dat die Bybel ons leer dat hierdie een van die dinge is wat ŉ onderskeid maak tussen  ŉ ware kerk en ŉ valse kerk (NGB Art 29).
Daarom moet ons vandag nie net hoor wat God in sy Woord vir ons leer nie, ons moet luister en dit doen. 
Ons moet mekaar nie net aanmoedig om reg te lewe nie, ons moet mekaar ook reghelp waar ons dit nie doen nie, of waar ons verkeerder dinge doen.

<< Lees Mat. 18:12-20 >>  (Oorweeg om van v. 1 af te lees.)

Wat dink jy sal ŉ skaapherder doen wanneer hy agterkom dat daar een van die skape weg is, een wat afgedwaal en dalk verdwaal het en nie meer saam met die ander is nie? 
Toe ons skape op die plaas gehad het, moes die skaapwagter (herder) die skape kraal toe bring terwyl daar nog genoeg lig is om te gaan soek as almal nie daar is nie. 
As jy ŉ skaap deur die nag in die veld los is dit daarmee heen – want dan het die jakkalse of die skelms feesgevier.

So is dit met elkeen van ons in die gemeente wat kan wegdwaal van ons Herder en van sy ander skape af. 
En soos ŉ herder sy skape gaan soek wat nie by die ander is nie, soos moet ons mekaar gaan soek. 
Wanneer iemand wegdwaal en nie meer lewe soos een van Christus se skape nie, of 
wanneer iemand wegraak en eenkant raak en alleen staan teen die duiwel se listigheid, en die wêreld se verleiding en ons eie sondige begeertes. Dan kan ons nie maar ons kop skud en selfvoldaan rustig slaap in die veiligheid van die trop in die kraal nie.  
Hoe sou ons maak as een van ons kinders so wegraak? 
	Sal ons nie dieselfde doen die ŉ boetie of sussie nie?

Want as daardie skaap gevind is en terug is by die ander dan is dit asof jy dit uit die bek van die jakkals gered het. 
Die vreugde en die blydskap kom dan vanself en dit loop oor. 
Soos Jesus in Luk. 15:7 sê, “Net so sal daar ook in die hemel blydskap wees oor een sondaar wat hom bekeer, eerder as oor nege en negentig mense wat reg doen en nie bekering nodig het nie.”

Hierdie is ŉ opdrag aan ons elkeen, en ons moet dit doen... 
Hoe kan dit wees dat iemand soms maande (dalk selfs jare?) nie meer deel van die gemeente is nie maar niemand het nog gaan soek nie... 
Ons kan tog nie so in ons eie wêreldjies lewe dat ons dit nie eens meer agterkom nie, of 
dat ons in die kraal sit en wonder en selfs met mekaar praat oor iemand, maar nie uitgaan en soek nie?

Soos wat hierdie ŉ ernstige oproep is, is dit ook ŉ geweldige troos. 
Toe die Fariseërs kla dat Jesus by sondaars en tollenaars soos Saggeus in Jerusalem gaan eet, antwoord Hy hulle in Luk. 19:10, 
dat Hy, “Die Seun van die mens gekom het om te soek en te red wat verlore is.” 

Dit is wat Hy gedoen het toe Hy sy tuiswees in die hemel prysgegee het om 
elkeen van God se verdwaalde kinders in die sondige wêreld te kom red van die sekere dood wat ons almal se voorland was. 
Soos ŉ Herder het Hy sy lewe afgelê sodat ons, sy skape weer saam in sy kraal kon wees.

Maar Hy doen dit steeds, 
deur die werking van die Heilige Gees gebruik Hy mense – ŉ hele gemeente, vir jou en vir my – om te gaan soek na elkeen wat verdwaal het of weggeraak het.
Jesus sê ons moet mekaar so liefhê soos wat Hy ons liefhet – 
en dan kan dit tog nie anders dat ons ander sal gaan soek soos wat Hy ons kom soek het nie?
Sy liefde in ons behoort en sal ons daartoe aanvuur, en
	ons moet mekaar daartoe aanmoedig...

Maar as jy sy kind is moet jy kom wanneer Hy jou vind en jou terugroep. 
Maak nie saak wie Hy gebruik en hoe Hy jou terugroep nie. 
Dalk is dit nie eens iemand van die gemeente self nie. 
Of dalk is dit hierdie boodskap wat jy nou hoor waarmee Hy jou terugroep. 
		Gaan jy terugkom? Om te deel in sy vreugde en blydskap 

Maar daar is gelowiges wat nog aktief in die gemeente is maar dinge doen wat nie by God se kinders pas nie. Sukkel ons nie maar almal daarmee nie?
En dit is waaroor Jesus van v. 15 af praat.

Jesus praat oor iemand in die gemeente wat teen jou gesondig het, wat verkeerd opgetree het teenoor jou. 
Dit kan ŉ erge sonde gewees het, of iets wat nie so erg is nie maar wat jou tog seergemaak of teleurgestel het. Iets wat nie Jesus se liefde gewys het nie.

Maar dit kan ook iets wees wat nie aan jou gedoen is nie, maar waarvan net jy weet. 
Soos wanneer jy die enigste een is wat sien hoe een van ons ŉ pakkie sjokolade in die winkel steel. 
Dan is die bedoeling van  “teen jou sondig” enige geheime sonde waarvan net jy weet, ŉ “heimlike” sonde soos dit lankal genoem is. Of ander het dit ook gesien maar nie besef dit is verkeerd nie – ons let tog nie almal ewe goed op nie, en ons let ook nie dieselfde goed op nie. 

Hoe moet ek en jy optree wanneer iemand iets verkeerd teen ons gedoen het, of 
wanneer ons agterkom iemand doen iets verkeerd maar ander mense weet nog nie daarvan nie?

Dit is hier waar die meeste van ons, ek inkluis maklik uit die bus val. 
Wat doen ons gewoonlik? Dink maar hoe jy gewoonlik sou optree?

As dit teen ons was dan kry ons seer en ons vermy daardie persoon, 
ons kla dalk by iemand anders wat simpatiek is en sal verstaan. 
As dit baie erg is sal ons dalk nog met die predikant praat – maar eerder dalk net heeltemal wegbly van die gemeente af. 

As dit iets is wat nie teen ons self was nie sal ons meeste van die tyd dalk net niks daaraan doen nie, 
of dalk vir iemand anders vertel, dalk vir die ouderling sê of die predikant sodat hulle iets daaraan kan doen.

Wat ons nié doen nie, is eintlik wat Jesus sê ons behoort te doen. 
Gaan praat persoonlik self en so gou moontlik met daardie persoon self. 
Sonder om vir iemand anders iets daarvan te sê, gaan dadelik, gaan alleen – “onder vier oë” soos die spreekwoord sê. 
Dalk nie weg van ander waar julle alleen is nie, maar waar julle bietjie eenkant toe kan staan. 

Daar is net een rede hoekom jy dalk eers met iemand anders sou praat en dit is om seker te maak dat jy nie te kleinserig is en ŉ berg van ŉ molshoop maak nie.
Maar dit is die enigste rede – om jou self net eers te toets.
En dan, wanneer jy oortuig is dit was verkeerd en verkeerd genoeg om nie net te laat verbygaan nie, dan moet jy gaan praat – eenkant en alleen.

Sal dit ŉ ongemaklike situasie en ŉ moeilike gesprek wees – natuurlik. 
En dit is waarskynlik hoekom ons ongehoorsaam is en dit nie doen nie.

Ek weet ek praat nou oor iets wat vir ons almal baie sensitief is, en meeste van ons sien net nie vir so ŉ “konfrontasie” kans nie. 
Maar Jesus se woorde laat nie baie ruimte om dit net te laat verby gaan nie. 
	Hy sê nogal duidelik wat Hy wil hê ons moet doen.

Waarom is dit so ongemaklik? Daar is sekerlik baie redes voor. 
Een van die belangrikste is seker omdat ons daarna kyk as ŉ konflik, soos die wêreld dit sou sien as twee mense wat teenoor mekaar staan met ŉ slagveld tussen ons. 
En dan is dit ons twee teen mekaar – een beskuldig en die ander verdedig. 
En die een met die sterkste persoonlikheid en die dikste vel gaan wen, 
	die een is die slagoffer en die ander een die boelie.

Maar dit is verkeerd – dit pas nie tussen gelowiges nie, dit is nie wat Jesus sê ons moet doen nie. 
Gelowiges staan langs mekaar voor God se Woord, en 
ons soek saam na die waarheid daarvan en 
	ons probeer saam beter doen wat daarin staan en ons help mekaar daarmee. 
Soos ons mekaar moet aanmoedig, so moet ons mekaar ook reghelp. 
Hierdie hoofstuk het begin met Jesus se antwoord dat as ons nie nederig word soos kindertjies nie, sal ons nie eens in sy koninkryk ingaan nie. 
Wanneer iemand jou wil reghelp dan moet jy die geleentheid aangryp en met deernis en aandag luister wat die oogmerk is om jou te help om Jesus se beeld duideliker uit te leef. 

Dit gaan nie oor my seerkry en die verskoning en die troos wat ek dink ek nodig het nie. 
(Inteendeel – daarvoor sê Jesus in Mat. 5 moet ons die nader wang draai vir nog ŉ hou, nog verder opoffer as wat iemand eis...)
Hierdie lering van Jesus fokus steeds daarop om iemand wat ŉ fout maak in die uitleef van sy geloof reg te help. 
Om nie net verlore skape te gaan soek nie, maar ook skape reg te help wat mik-mik na verdwaal paaie.

Die Here wil my en jou seerkry oor iets wat jy aan my gedoen het, of jou verkeerde optrede waarvan ek alleen van weet gebruik, 
om ander reg te help sodat jy Hom beter sal uitbeeld, 
sodat hulle vreugde en blydskap en geloofsekerheid meer kan word wanneer jy en ander Hom al duideliker in ons raaksien. 

Ons moet almal – die een wat seergekry het en die een wat seergemaak het – 
beide van ons moet opgewonde wees oor elke kans wat die Here ons gee om ander te help en deur ander gehelp te word om meer te lewe soos Hy wil. 
En as die ander een luister en die saak word reggestel – 
dan het julle twee  ŉ gedeelde vreugde van dit wat die Heilige Gees se heerskappy in julle al twee bewerk het. 
	In die een om te getuig en reg te help en in die ander om te luister.

Maar al is die verwagting dat die ander soos ŉ gelowige sal luister en regmaak. waarsku Jesus dat hulle soms nie sal luister nie, nie verskoning sal maak nie en nie sal ophou daarmee nie. 
Dan skinder ons nog steeds nie by ander daaroor nie, ons vra iemand om saam te gaan en weer te probeer
want God se Woord en die waarheid daarvan is op die spel. 
En as daar steeds nie geluister word om God se waarheid te aanvaar nie, dan word dit ŉ saak vir die gemeente. 
In ons praktyk eers die kerkraad en later as daar steeds geen bekering is word die hele gemeente betrek in voorbidding en vermaning.
As iemand sowaar nie eens na die gemeente wil luister nie, dan wys sy hardekoppigheid dat Hy nie na Christus wil luister nie. 
Jesus sê in Joh. 10:27 dat sy skape na sy stem luister, en as iemand nie wil luister nie – 
	dan gee Jesus ons die opdrag dat so iemand nie in sy gemeente tuishoort nie. 

En regdeur is die oogmerk een van liefde teenoor die gelowige wat verkeerd optree – 
om te waarsku, om terug te roep, voordat dit te ver gaan en iemand heeltemal afdwaal van Christus se nuwe pad af.  
Deurgaans is die oogmerk om die gemeente en elke gelowige se uitbeelding van Jesus duideliker af te ets.
Deurgaans gaan die oor Jesus se liefde om jou en my te stuur om mekaar reg te help, sodat ons Hom sal verheerlik, en 
sodat ons broer en suster naby aan Hom sal bly in hulle geloofsreis 
op die nuwe pad wat Hy deur sy geskeurde liggaam vir ons oopgebreek het na God se heiligdom.

Dan maak Jesus twee opmerkings hieroor.
Hy koppel ons besluite hieroor aan sy besluite daaroor in die hemel – 
ons kan nie maar ons eie maatstawwe gebruik wanneer ons ander in die gemeente reghelp nie. 
Ons besluite en oordeel moet so in harmonie wees met Christus se gesag en sy oordeel dat ons hier dieselfde besluit as wat Hy in die hemel besluit. 
Ons moet sy Woord gebruik as maatstaf en selfs al is daar net twee of drie van ons wat sy leiding daarin vra dan sal ons sy leiding daarin ontvang. 

En wanneer ons dit só doen, 
aan die hand van sy Woord en in nederige luisterende gebed vir sy leiding, 
dan troos hierdie opmerkings ons en dit reinig ons gewete dat dit nie ons arbitrêre oordeel is nie, maar syne. 
	Dat ons nie iets anders hier besluit as wat Hy in die hemel sou nie...

Pinetown Gemeente is Christus se gemeente, sy kerk en daarom moet en wil ons lewe soos wat Hy wil hê ons moet. 
Ons reis saam op dieselfde pelgrimspad wat hy vir ons gebaan het.
Ons moet mekaar aanmoedig en mekaar nie in die steek laat deur van die samekomste soos die erediens weg bly nie. 
	Maar ons moet mekaar ook reghelp waar ons dinge verkeerd doen. 
		En ons moet mekaar gaan soek as ons dalk afdwaal en wegraak.

Christus het elkeen van ons met sy bloed, met sy lewe gekoop en Hy sal ons nie laat wegraak nie.  
27My skape luister na my stem; sê Hy in Joh. 10:27-29, Ek ken hulle, en hulle volg My. 
28Ek gee hulle die ewige lewe, en hulle sal in alle ewigheid nooit verlore gaan nie. Niemand sal hulle uit my hand ruk nie.
 29Dié wat my Vader vir My gegee het, is die belangrikste van almal, en niemand kan hulle uit die hand van die Vader ruk nie.

En wie gebruik Hy om sy roepstem van aanmoediging en van reghelp te wees? 
	Vir my en vir jou, sy gemeente... 

Kom ons gaan soek elkeen van sy skape wat nie meer hier is nie...

Kom ons begin by daardie eerste gesprek wat ek en jy persoonlik en vertroulik met mekaar het. 
	Kom ons help mekaar om dit te doen... 
	Luister graag en met liefde wanneer iemand jou reghelp, 
		dit gaan nie oor julle nie, dit gaan oor julle liefde vir Christus, 
	 		oor sy liefde vir jou wat luister...


Amen

